
Heðin Mortensen
kjak síða 14

Frank 
og flog­
vøllurin

Eyðstein Djurhuus
Kjak síða 14

Ger Lív 
ótryggar 
ílgur?

Tað hevur mikið rós uppiborið, at 
Føroya Studentaskúli og Menta­
málaráðið hava borið so í bandi, 
at settur er á stovn ein serflokkur 
í studentaskúlanum í Hoydølum 
fyri fólk við autismu.

Skulu vit náa tí fagra málinum, 
at skúlin er fyri øll, so mugu ser­
lig stig sjálvandi eisini takast í 
miðnámsskúlanum. Og hesin 
nýggi flokkurin fyri fólk við 
autismu – aspergers syndromi – 
er ein sólskinssøga í føroyskari 
skúlasøgu.

Mánadagin byrjaðu átta næm­
ingar í hesum serflokki, har 
skaptar eru serliga umstøður fyri 
hesi ungu fólk – og har tey fáa eina 

meira málrættaða undirvísing, 
enn hinir næmingarnir, fyri at náa 
sama máli og sama prógvi, tá tey 
um trý ár standa við húgvuni á 
høvdinum og próvnum í hondini.

Vit kunnu sjálvandi seta spurn­
ingin, um skúlaverkið skal brúka 
kreftirnar soleiðis, tá viðurskiftini 
annars eru so spent, bæði pening­
aliga og ikki minst hvat viðvíkur 
hølisumstøðunum.

Men svarið er í okkara verð 
púra greitt: Sjálvandi skulu vit 
skapa slíkar karmar og brúka 
tær kreftir, sum skulu til. Tí við 
hesum økja vit um lívsvirðið hjá 
nøkrum medmenniskjum, sum 
ikki fáa eins góðar møguleikar frá 

samfelagnum, sum fólkið annars, 
samstundis sum tey fáa førleiki, 
sum annars bara standa øðrum í 
boði. Og tað hava vit ráð til!

Tað er lívsjáttandi at lesa um 
hendan flokkin í blaðnum í dag – og 
samrøðuna við 23 ára gomlu Erlu av 
Vollanum, sum fegnast um tilboðið, 
sum fyri hana er alternativið til at 
flyta av landinum.

Vit kunnu bara geva læraranum 
rætt, tá hon sigur:

– Eg haldi tað vera fantastiskt, 
at hetta ber til. Fyri okkum lærarar 
og skúlan annars er avbjóðingini 
fyrst og fremst, at tað skal eydnast 
hjá teimum øllum. Vit síggja glaðar 
næmingar, og tað smittar eisini 

yvir á okkum lærarar, sigur hon.
At skúlin er vaksin út um 

Hoydalar og má finna sær 

onnur fyribils høli í býnum – til 
Marknagilsdepilin stendur liðugur, 
eigur sjálvandi ikki at forða fyri 
eini slíkar ætlan, sum tað er at seta 
á stovn ein slíkan flokk, sum er eitt 
vakurt stig á leiðini til at skapan 
skúlan fyri øll.

Vit taka hattin av fyri Føroya 
Studentaskúla og Mentamálaráð­
num fyri hetta tiltikið, sum uttan 
iva verður íblástur hjá øðrum skúl­
um og arbeiðsplássum til at gera 
tað sama!

Skúlin fyri øll í hoydølum

Ikki kann sigast, at høvuð­
kambarnir í Sambandsflokk­
inum draga eina og somu 
línu í hesum døgum. Meðan 
løgmaður er ørkymlaður, og 
heldur ríkisfelagsskapin vera 
í stórum váða vegna ES-boy­
kottið, sum Danmark setir í 
verk móti sínum egnum borgar­
um í Føroyum, so sær Edmund 
Joensen hetta als ikki sum 
nakran trupulleika fyri ríkis­
felagsskapin.

Edmund Joensen heldur, 
at útsøgnirnar hjá løgmanni 
»grensa til tað barnsliga« – tí, 
sum hann sigur, so hava vit full­
veldi á fiskivinnuøkinum, og tí 
er hetta ein trupulleiki mill­
um Føroyar og ES og ikki Før­
oyar og Danmark, sigur gamli 
sambandshøvdngin, sum í síni 
tíð bleiv vippaður av pinninum 
sum formaður Sambandsfloks­
ins.

– Við verandi politisku hugs­
an í Tinganesi er øvugtur log­
ikkur galdandi – at øll skipanin 
má broytast, tá ið ósemja er um 
eitthvørt á einum yvirtiknum 
málsøki, har ið Føroyar hava 
fult ræði. Hetta kann ikki vera 
meiningin. Her hongur ikki 
saman. At Danmark sum ES-
land fylgir ES-rætti, hevur verið 
kent síðani 1. jan. í 1973, tvs. í 
40 ár. Harumframt vita øll, at 
stjórnarskipanaruppskotið hjá 

Høgna Hoydal og Sjúrði Skaale 
er loysing gjøgnum bakdyrnar, 
og tað er ikki vegurin fram fyri 
Føroyar, sigur Edmund Joen­
sen, sum leggur løgmann undir 
at stýra eftir ætlanini hjá full­
veldislandsstýrinum.

– Vit skulu útvikla Ríkisfel­
agsskapin til frama fyri allar 
føroyingar – ikki avvikla hann. 
Ein stjórnarskipan broytir ikki 
ES-boykottið. Tað verður neyvt 
hitt sama. Hitt einasta, sum í 
roynd og veru broytist við ein­
ari stjórnarskipan er, at man 
spælir kortini upp í hendurnar 
á fullveldisfólkum.

Soleiðis eru hugsanirnar so 
ymiskar, og løgmaður hevur 
sjálvandi loyvi at hava sína. Eis­
ini tað tryggjar grundlógin, sig­
ur Edmund Joensen so speisk­
liga um sín egna formann.

Løgmaður svara soleiðis í 
almennum brævi til Edmund 

Joesen:
– Til mín partamann og floks­

felaga Edmund Joensen, tað er 
hugstoytt at verða persónliga 
niðraður við viðmerking tínari 
á Portalinum, at Løgmaður sig­
ur so nógv, beint eftir einum 
samráð.

Vinaliga lat okkum standa 
saman í hesum álvarsmáli og 
draga somu línu og verja før­
oysk áhugamál og ikki donsk.

Eg havi ikki og fari ikki at 
geva meg, sum tað bleiv gjørt 
í 1996, tá vit løgdu okkum fløt 
fyri ES og donskum áhuga­
málum, sigur Kaj Leo Holm Jo­
hannesen.

Tilsipingin til 1996 hevur 
beinleiðis adressu til Edmund 
Joensen, sum var løgmaður, tá 
vit sambært Kaj Leo Johanne­
sen »løgdu okkum fløt fyri ES 
og donskum áhugamálum.

Høvdingar í opnum stríði

Tað er ikki eiti á tilboð­
um, skúlarnir bjóða næm­
ingunum við skúlabyrjan. 
Onkur skúli hevur fimleik­
ar- ella ítróttarlinju annar 
fótbóltsbreyt og í gjár bjóð­
aði Skúlin við Ósánna fram 
eina hondbóltsbreyt til 8. 
og 9. floks næmingarnar 

Tá ið næmingar og lær­
arar savnaðust í Skúlanum 
við Ósánna í gjár, vóru nógv 
nýggj andlit at síggja – eis­
ini millum lærarnar. 

Ein teirra var Svein 
Rógvi Nielsen, sum er kend­
ur innan so mangt í ítróttar­
høpi. Hann skal taka sær av 
hondbóltsbreytini hjá Skúl­
an við Ósánna, har 15 næm­
ingar úr 8. og 9. flokki hava 

valt henda møguleika.
Næmingarnir fáa ym­

iska ástøðisundirvísing og 
eru annars í høllini, har 
teir sleppa at royna seg við 
bóltinum á vøllinum. Ein 
uppgáva verður eisini at 
hyggja at dystum, har næm­
ingarnir síðani fáa spurn­
ingar at greiða, um hvussu 
dystirnir vórðu skipaðir og 
hvussu teir annars kundu 
verði lagdir tilrættis.
Ivaleyst verða fleiri spír­
ar klaktir til eitt enn rík­
ari hondbóltsumhvørvi 
í Klaksvík á henda hátt. 
Hondbólturin í Klaksvík 
hevur annars eina drúgva 
og hendingaríka søgu at 
siga frá.

Hondbóltur við Ósánna

Av sonnum eitt lívsjáttandi 
tiltak hjá Studentaskúlanum

Jógvan Skorheim, borgarstjóri - Svein Rógvi Niel
sen, sum skal leiða nýggju hondbóltsbreytina við 
Skúlan við Ósánna – Palli Ziskason, Vinnu- og 
Mentanarstjóri hjá Klaksvíkar kommunu.
 

Hóast teir stríddust saman til fólkatingsvalið í 2011, so er sera 
kalt millum nýggja og gamla formannin í Sambandsflokkinum


